
Уплыў народнага мастацтва на творчасць Максіма Танка 

Традыцыйнае народнае мастацтва ва ўсіх яго праявах найчасцей 
досыць істотна ўздзейнічае на адметныя рысы творчага стылю тых 
пісьменнікаў, якія ўважліва ставяцца да духоўных скарбаў і здабыткаў свайго 
народа. Менавіта там – у скарбніцы народнай культуры – неабходна шукаць 
вытокі творчасці практычна ўсіх буйных нацыянальных паэтаў, бо звычайна 
класікі літаратуры шчыльна “паяднаны” з народам сваім паходжаннем, 
асабістым лёсам, сваёй цягай да хараства і творчага самавыяўлення. 
Вывучаючы вусную народную творчасць, кожны адораны пісьменнік “сам 
вучыцца пісаць сцісла, вобразна, даваць глыбокія абагульненні ў 
афарыстычнай форме” [6, с. 22]. 

Невыпадкова ў свой час яшчэ класік айчыннага прыгожага пісьменства 
Максім Гарэцкі, разглядаючы спецыфіку беларускай фальклорнай спадчыны, 
слушна падкрэсліваў, што “вельмі многа ў вуснай паэзіі звязаных з 
даўнейшым анімізмам увасабленняў, перайшоўшых цяпер у цвёрдыя і 
паўсёдныя паэтычныя слоўныя звароты” [2, с. 17]. Вусна-паэтычная 
творчасць па-мастацку яскрава адлюстроўвае асаблівасці этнакультурнага 
развіцця народа, яго глыбінныя ментальныя ўстаноўкі, стэрэатыпы 
свядомасці. У цэлым фальклорная спадчына кожнага народа ўяўляе сабой 
своеасаблівы жывы помнік народнай творчасці, плён натхнення многіх 
пакаленняў” [1, с. 12].  

У надзвычай багатай і шматграннай творчай спадчыне аднаго з 
найбуйнейшых беларускіх паэтаў другой паловы ХХ стагоддзя Максіма 
Танка вельмі яскрава выявіліся разнастайныя ўплывы народнага мастацтва, 
найперш асабліва такой важнай яго часткі, як вусная народная творчасць. 
(фальклор). Прычым гэтыя ўплывы адчуваюцца практычна ва ўсіх відах і 
жанрах ягонай паэтычнай дзейнасці – г.зн. як у пейзажнай, філасофскай, 
інтымнай, так і ў грамадзянскай, патрыятычнай лірыцы, а таксама нават у 
(сама)іранічных і сатырычных творах. Але найбольш відавочнымі такія 
творчыя запазычанні і перайманні былі найперш у шматлікіх вершах 
пейзажнай і любоўнай лірыкі, якія ўжо па свайму вызначэнню моцна 
“набліжаны” да традыцыйнага прыроднага асяроддзя беларускага народа.  

Максім Танк на працягу практычна ўсёй сваёй шматгадовай творчай 
дзейнасці праяўляў непадробны інтарэс да гісторыка-культурнай спадчыны 
свайго народа, да шматлікіх скарбаў народнага мастацтва. У дзіцячыя гады 
ён знаходзіўся пад досыць моцным уражаннем ад тых казак і песень, 
легендаў і паданняў, пра якія ён даведваўся пераважна ад бліжэйшых 
родзічаў, а ў больш познія гады паэт пачаў уважліва вывучаць песенную 

спадчыну народа і нават сам запісваць (падчас шматлікіх падарожжаў па 
краіне) фальклорныя творы ад знаёмых і зусім незнаёмых людзей. Падобная 
абвостраная ўвага да вуснай народнай творчасці, безумоўна, заўважна 
ўзбагаціла творчую палітру майстра прыгожага пісьменства, пашырыла яго 
жыццёвы досвед і ўласна мастацкі кругагляд. І таму цалкам заканамерным 
выглядае той факт, што, выйшаўшы з глыбінь свайго народа, Максім Танк 
стаў сапраўдным народным песняром і ў рэшце рэшт атрымаў высокае 
афіцыйнае званне “народнага паэта Беларусі”.  

Сучасны айчынны літаратуразнаўца падкрэслівае, што для нашага 
класіка “вусна-паэтычная творчасць беларускага народа, як і народныя 
традыцыі наогул, – невычэрпная крыніца ідэй, тэм, вобразаў” [3, с. 224]. Пра 
гэта ён, дарэчы, неаднаразова пісаў у розных сваіх літаратурна-крытычных і 
дзённікавых матэрыялах. Так, у сваім артыкуле “Крыніцы нашай творчасці” 
(1938) Максім Танк выказаўся досыць катэгарычна ў тым сэнсе, што 
“тварыць нам, не ведаючы народнай творчасці, немагчыма” [4, с. 196]. І яго 
творчая спадчына яскрава пацвярджае гэтае зробленае ў часы яго маладосці 
меркаванне, паколькі ў многіх танкаўскіх творах выкарыстоўваюцца 
беларускія прыказкі і прымаўкі, сюжэты і матывы з традыцыйных казак, 
легендаў і паданняў, сямейна-абрадавых, каляндарных і пазаабрадавых 
песень.  

Пры гэтым таленавітыя майстры паэтычнага слова, натуральна, 
найчасцей не прама запазычваюць розныя сюжэты і вобразы вуснай 
народнай творчасці, а іх перапрацоўваюць, відазмяняюць сваёй нястомнай 
творчай фантазіяй і адлюстроўваюць у сваіх арыгінальных закончаных 
творах як асаблівасці народнай ментальнасці, так і асабістыя перажыванні, 
уяўленні і перакананні.  

Возьмем, напрыклад, танкаўскі лірычны верш пад назвай “Лясок”: 
“Хоць, здаецца, той лясок невысок, / А які бруіць бярозавы сок, / Пад 
крушынавым кусток муражок / І лагодны і духмяны цянёк! / Як тут рэха 
кліча рэха здалёк, / Як зязюленькі звініць галасок. / Як тут добра сустракацца 
у змрок – / Хоць, здаецца, той лясок невысок” [5, с. 201]. 

У прыведзеным вершы адразу можна вызначыць некаторыя ўплывы 
традыцыйнай вусна-паэтычнай творчасці. Напрыклад, тыповымі для 
народнай паэзіі тут варта лічыць такія адметныя рысы, як сумежная 
рыфмоўка, унутраная рыфма, памяншальныя суфіксы назоўнікаў, згадванне 
пашыраных прыродных з'яў і вобразаў (лес, мурог, зязюля), кальцавая 
кампазіцыя верша, «адзінапачатак» (асобныя радкі пачынаюцца са слова 
«як»). Але арыгінальнасць і выключная адоранасць Максіма Танка выявіліся 
тут у тым, што ён усе вышэйпералічаныя мастацкія прыёмы і сродкі 

выразнасці здолеў удала прымяніць у адным невялікім па аб'ёму 
васьмірадковым творы, прычым напісаў яго цалкам на адну рыфму 
(манарым), а гэта ў лірычнай паэзіі лічыцца вельмі рэдкай з'явай. Акрамя 
таго, аўтар досыць зграбна спалучыў у сваім творы яркую пейзажную 
замалёўку з тонкім намёкам на магчымую сустрэчу закаханых.   

У многіх сваіх творах Максім Танк нярэдка апавядаў (ці, прынамсі, 
выкарыстоўваў назвы) пра розныя беларускія народныя святы, абрады, 
звычаі, сярод якіх Радаўніца, Каляды, Вялікдзень, Купалле, талака. У яго 
вершах сустракаецца мноства ўпамінанняў уласна беларускіх артэфактаў 
народнай культуры, прыродных з’яў, феноменаў сацыяльнага жыцця (напр., 
біклага, жалейка, замова, знічка, каравай, карчма, кірмаш, крэсіва, курган, 
лесавік, папараць-кветка, паходня, перун, слуцкія паясы). Таму і 
невыпадкова, што ў адным са сваіх вершаў паэт прапануе пад ягонымі 
песнямі ставіць найперш подпісы лясоў і зор, дарог і вятроў, валуноў і рэк, а 
таксама вусны, вочы і рукі тых людзей, з якімі ён калісьці жыў і сустракаўся 
[5, с. 299]. У дадзеным кантэксце варта дадаць, што на вершы Максіма Танка 
напісана нямала прыгожых і папулярных песень, а многія творы нібы так і 
“просяцца” быць пакладзенымі на музыку.  

Непасрэдна ўваходзяць у структуру паэтычных танкаўскіх твораў ці 
з’яўляюцца эпіграфамі да іх асобныя беларускія прыказкі і прымаўкі, 
фрагменты народных песень (напр., “Папрацуеш – смак пачуеш”; “Праўда 
люба, хоць і груба”; “Цішэй едзеш – далей будзеш”; “Мусіць, моцна, верна 
любіш, / Калі ноччу часта будзіш”; “Хто не ўмее гараці, / Таму хлеба не 
даваці”). Акрамя таго, сустракаюцца такія аўтарскія вершы, дзе згадваюцца 
назвы некаторых папулярных народных песень і танцаў (напр., “Рэчанька”, 
“А ў полі вярба”, “Лявоніха”). У вельмі незвычайным кантэксце ў адным з 
паэтычных твораў упамінаецца вядомая народная прымаўка “Мая хата з краю 
– я нічога не знаю”. Аднак сэнс гэтага народнага выслоўя Максім Танк, 
зыходзячы з парадаксальнасці і гнуткасці свайго мыслення, змяняе 
практычна на супрацьлеглы, у выніку чаго ўзнікае новы, абсалютны 
арыгінальны і змястоўны аўтарскі верш “Хата з краю”.     

Такім чынам, паэтычная дзейнасць Максіма Танка на працягу многіх 
гадоў у немалой ступені ўзбагачалася на аснове глыбокага засваення 
найлепшых здабыткаў беларускага народнага мастацтва – найперш 
фальклору. Прычым уласна фальклорныя матывы, вобразы і сюжэты былі не 
проста запазычаны, а менавіта творча перапрацаваны мастацкай фантазіяй 
паэта, што ў выніку прывяло да стварэння надзвычай змястоўных і 
арыгінальных аўтарскіх твораў. У сваю чаргу апошнія, набыўшы досыць 
шырокую вядомасцьі папулярнасць, аказвалі пэўнае пазітыўнае ўздзеянне як 

на творчасць іншых прафесійных літаратараў, так і ананімных стваральнікаў 
твораў беларускай вусна-народнай творчасці.     

